
MINUTI

Il-Minuti tal-Laqgħa Nru. 83 li saret nhar it-Tlieta 12 ta’ Ottubru 2010 ġew konfermati. 

KORRISPONDENZA

THE CHAIRMAN (Onor. Edwin Vassallo):  Nixtieq inqiegħed fuq il-Mejda tal-Kamra;
Stedina għall-Assemblea Ġenerali 2010 tal-Caritas dwar “Il-Wiċċ Viżibli tal-Faqar f’Malta u s-Sehem tal-Knisja biex Tittaffa d-Deprivazzjoni Materjali ta’ Persuni u Familji fil-Bżonn” li se ssir is-Sibt 30 ta’ Ottubru 2010.

Din il-korrispondenza ntbagħtet lili imma xtaqt naqsamha magħkom u ġejja min-naħa tal-Caritas.  Din l-ittra tgħid hekk;  
“Għandi l-pjaċir nistieden lilek u liż-żewġ rappreżentanti tal-organizzazzjoni tiegħek, kif ukoll xi membri oħra li tinteressahom it-tema tal-Assemblea Ġenerali li se nittrattaw flimkien “Il-Wiċċ Viżibli tal-Faqar f’Malta u s-Sehem tal-Knisja biex Tittaffa d-Deprivazzjoni Materjali ta’ Persuni u Familji fil-Bżonn”.  Din il-laqgħa se ssir is-Sibt 30 ta’ Ottubru 2010 fis-sala tal-Caritas fil-Furjana, mid-9.00 a.m. san-12.30 p.m.  Napprezza ħafna l-preżenza tiegħek u l-kontribuzzjoni li tista’ tagħti.  Qiegħed nibagħtlek il-programm tal-assemblea kif ukoll il-formola biex tgħarrafna bin-numru tal-parteċipanti li se jieħdu sehem fiha. 
Mons. Victor Grech”
Jekk ma jinqala’ xejn ta’ barra minn hawn jien se nkun nista’ nattendi.  Issa jekk hemm xi ħadd minnkom li jixtieq jattendi, javżani waħda għax irridu nimlew din il-formola. 

Issa xtaqt ngħaddi suġġeriment biex taħsbu daqxejn fuqu u nitlob lill-Onor. Justyne Caruana sabiex tagħtina l-parir tagħha fuqu.  Ftit tal-ġimgħat ilu numru ta’ persuni, li segwew il-ħidma tagħna fir-rigward tal-proposti li għamilna għall-emendi tal-proċeduri tal-Qorti tal-Familja f’dak li għandu x’jaqsam mas-separazzjonijiet qaluli li bħalma kien hemm problemi relatati ma’ persuni li kienu għaddejjin mill-proċeduri tas-separazzjoni li huma relatati mal-Qorti tal-Familja, kien hemm problemi oħra li dawn in-nies jiffaċċjaw.  Dawn il-problemi għandhom x’jaqsmu mal-burokrazija li jsibu fid-dipartimenti, awtoritajiet, banek u mal-affarijiet l-oħra ta’ kuljum.  
Dawn in-nies donnu li qed jiffaċċjaw ċerti diffikultajiet aktar milli jista’ jkun hemm.  Huma persważi li jekk ikun hemm ħidma favur dawn id-diffikultajiet....  Għaldaqstant jien kont qed naħseb biex nagħmel din il-proposta imma nixtieq li taħsbu ftit fuqha u mbagħad insibu ftit taċ-ċans biex niddiskutuha f’laqgħa oħra u effettivament inkunu nistgħu naħdmu fuqha f’Jannar li ġej.  U ċioè noħorġu press release u fiha nitolbu lil kulmin għaddej minn xi każ ta’ separazzjoni jew jaf lil xi ħadd b’xi problemi li għandhom x’jaqsmu ma’ dawn il-problemi konnessi ma’ burokrazija, eċċ. jiktbilna u jgħidilna eżattament x’inhuma dawn il-problemi li qed isib.  
ONOR. ANTHONY ZAMMIT:   Kemm min-naħa tal-privat u kemm pubbliċi?
THE CHAIRMAN:  Iva, huma x’inhuma.  Dan għandu jkun eżerċizzju fejn aħna nsiru nafu aktar b’mod formali mingħand dawn il-persuni x’inhuma l-problemi li qed jiffaċċjaw.  Naħseb li għandna niftħu proċess ta’ konsultazzjoni pubblika fejn nilqgħu lmenti bil-miktub, liema lmenti nagħmluha possibbli sabiex dawn ikunu jistgħu jsiru mingħajr l-isem ta’ min qed jibagħtilna.  Għalissa jinteressana mhux min qed iġarrab il-problema imma fil-problema fiha nfisha u b’hekk, hopefully inkunu nistgħu nsejħu nies li jistgħu joħolqu s-soluzzjonijiet għal dawn il-problemi li nirċievu u nibdew proċess ta’ kisba ta’ soluzzjonijiet ta’ numru ta’ problemi burokratiċi. 

ONOR. ANTHONY ZAMMIT:  Jiġifieri se nagħmlu studju fuq il-problemi burokratiċi u amministrattivi?  Bħala konsegwenza se jkollok tidħol fi studju ta’ burokrazija li hawn kemm fid-dipartimenti Malta kif ukoll…  
THE CHAIRMAN:  Ma niddejjaqx.  Imma l-persuni li għaddejjin minn każ ta’ separazzjoni jistgħu jkunu aktar vulnerabbli.  Jien li mhux għaddej minn każ ta’ separazzjoni diġa’ jdejjaqni ċertu nuqqas ta’ servizz effiċjenti, aħseb u ara persuna li bilfors trid toqgħod tiġri għall-firma tar-raġel, speċjalment jekk hija mara bit-tfal, eċċ. biex forsi tinqeda għal xi ħaġa li jkollha bżonn.  Jien naħseb li għandna nimbarkaw fuq dan il-proċess ta’ konsultazzjoni pubblika sabiex inkunu iktar aware ta’ dawn il-problemi li forsi aħna, għax m’għaddejniex minnhom, nistgħu ma nkunux nafu bihom.  Naħseb li jista’ ikun hawn min hu kapaċi jsolvi dawn il-problemi u lanqas ikun jaf bihom.  Allura naħseb, li mingħajr ma nitfgħu dell ikrah fuq xi ħadd, lanqas fuq il-burokratiċi, huma min huma dawn in-nies, ejjew naraw jekk nistgħux inkunu ta’ servizz f’dan il-proċess.  
U allura filwaqt li aħna issa ma tantx se nkunu qegħdin niltaqgħu minħabba s-seduti parlamentari dwar il-budget, xorta waħda nistgħu nkunu effettivi mas-soċjetà billi nitolbu biex issir din il-konsultazzjoni pubblika ħalli tibda dieħla l-feedback u meta jiġi ż-żmien li fih inkunu ftit iktar ħielsa mill-intrigu parlamentari fil-Kamra, inkunu nistgħu nibdew nittrattaw dawn id-diffikultajiet biex hopefully f’Jannar inkunu nistgħu nibdew nittrattaw ukoll dawn id-diffikultajiet.  U b’hekk wara naraw xi jkunu l-konsegwenzi. 

Jien qed inpoġġi din il-proposta għax kont wegħedt lil dawn in-nies li se nressaq din il-proposta quddiemkom.  Jien sodisfatt li jibqgħu jiġu nies u jkellmuni fuq dan il-proċess bħalma jistgħu jkellmu lilkom.  Issa jekk taqblu f’meeting ieħor ma nerġax nirrepeti dan id-diskors kollu imma nkunu nistgħu nagħmlu xi forma ta’ press release li kapaċi jġibuha darba oħra.   Se nitlob lis-segretarja tagħna sabiex tieħu l-intrigu li tikteb il-press release li għandha tkun tixbaħ il-press releases li diġa’ għamilna fuq konsultazzjonijiet pubbliċi oħra.  U jekk ikun hemm min irid javviċina lilkom ma niddejqu xejn ngħidu min huma l-membri tal-Kamra ħalli min ikun irid javviċina lilkom u jibgħat l-ilmenti tiegħu permezz tagħkom, ikun jista’ jagħmel hekk ukoll.  Madankollu importanti li dawn il-proposti jiġu bil-miktub ħalli aħna nibqgħu faithful ħafna lejhom.  Qiegħed ngħid hekk għax jekk xi ħadd ikellimni, sakemm nasal hawn nista’ jew nagħti t-twist tiegħi fuq dik il-problema jew inkellha nneħħilha nofs l-aġġettivi li jkun uża meta stqarrha miegħi. Għalhekk nerġa’ ngħid li huwa importanti li jkollna rapport bil-miktub dwar id-diversi problemi li jiltaqgħu magħhom dawn in-nies.   
Rapport dwar ir-Rwol tal-Familja u Persuni b’Diżabilità – Inħarsu aktar id-Drittijiet u l-Interessi tal-Persuni b’Diżabilità filwaqt li jingħata aktar sapport lill-Family Carers.
THE CHAIRMAN:  Mela nistgħu nkomplu bil-kontinwazzjoni tad-diskussjoni tagħna fuq is-sitt rapport tal-11-il leġiżlatura ntitolat “Rapport dwar ir-rwol tal-familja u persuni b’diżabilità fiżika - Inħarsu aktar id-drittijiet u l-interessi tal-persuni b’diżabilità filwaqt li jingħata aktar sapport lill-family carers”.  Ngħaddi mill-ewwel għall-paġna 8 tal-kopja l-ġdida li lestitilna s-segretarja tagħna u se nibda naqra mir-rakkmandazzjonijiet.  Ovvjament irrid niċċara punt li filwaqt li aħna qegħdin nagħmlu dawn il-korrezzjonijiet, dejjem jista’ jibqa’ l-fatt li aktar ‘il quddiem ikun hemm xi ħadd minnkom li jkun irid jagħmel xi punt ta’ kjarifika u aħna nkunu nistgħu nerġgħu nemendaw dak li nkunu għamilna sal-aħħar minuta.  L-importanti hu li meta nkunu qegħdin nippubblikaw dan ir-rapport, inkunu moħħna mistrieħ li għamilna l-aħjar li stajna sabiex ikollna l-aħjar dokument possibbli.   Mela hawnhekk qed ngħidu hekk; 
“Rakkomandazzjonijiet
3.1 Sapport mal-għarfien tad-diżabilità u t-twelid tat-tarbija

Bżonn immedjat tal-familja jibda mit-twelid ta’ tarbija li għandha diżabilità. L-Għaqda Nazzjonali tal-Ġenituri Persuni b’Diżabilità stqarret li sal-lum għad m’hawnx moniteraġġ u sistema fejn ġenituri li kellhom tarbija b’diżabilitajiet fiżiċi, jingħataw għajnuna immedjata.  F’dan l-istadju hemm bżonn immedjat ta’ sapport sabiex ix-xokk u t-trawma tal-aħbar li jgħaddu minnha l-ġenituri tiġi milqugħa mill-bidu nett.”
ONOR. ANTHONY ZAMMIT:  Dik trid tiġi “mat-twelid ta’ tarbija” u mhux “mit-twelid ta’ tarbija”.  
THE CHAIRMAN:  Tajjeb nagħmluha hekk.  Issa ħalli nieqaf hawn għalissa għax nixtieq nagħmel mistoqsija lilek, Onor. Zammit u lill-Onor. Micallef peress li t-tnejn tobba.  Il-ġenituri li jkunu qed jistennew tarbija, illum huwa possibbli għalihom li jkunu jafu qabel ma titwieled it-tarbija jekk it-tarbija tagħhom huwiex se jkollha xi diżabilità?  Qed ngħid hekk biex nara jekk għandniex inħallu l-kliem “xokk” u “trawma” jew inkella nħallux kelma waħda biss?  Ma ninsewx li filwaqt li qed nagħmlu dan ir-rapport hemm persuni li diġa’ għaddew minn din it-tip ta’ esperjenza.  

Mela għandniex nużaw il-kliem bħalma huma “xokk” u “trawma” li fihom infushom huma kliem negattivi u li b’xi mod jistgħu jkunu qegħdin idejqu lil dawk il-ġenituri li diġa’ għaddew minn din l-esperjenza.  Ovvjament nifhmu li dan huwa xokk u trawma.  U jekk huwiex minnu li l-ġenituri jistgħu jkunu jafu li hemm probabilità ta’ diżabilità fit-tarbija li se jkollhom u allura, is-servizz li qegħdin nitkellmu dwaru hawnhekk, għandux jingħata hekk kif titwieled it-tarbija jew inkella minn qabel.
Nitlob lill-Onor. Zammit sabiex jirrispondina.  
ONOR. ANTHONY ZAMMIT:  Iva hemm ċerta diżabilità fiżika li tista’ tiġi diagnosed qabel ma titwieled it-tarbija.  Illum isiru l-ultrasounds u testijiet minn qabel ma titwieled it-tarbija.  Imma mbagħad niġu fis-sitwazzjoni jekk għandniex ngħidu lill-omm li t-tarbija tagħha se jkollha xi diżabilità peress li mbagħad jista’ ikollok trawma waqt it-tqala!  Għalhekk huwa importanti li l-gynaecologist, l-obstetrician u kwalunkwe tabib ikun jaf sew lill-pazjenta li jkollu quddiemu ħalli jkun jaf x’livell ta’ intelliġenza għandha u jkun jista’ jara kif se jtarrfilha din l-aħbar.  Din l-istess bħal meta tagħmel dijanosi ta’ kanċer fuq xi ħadd u jiġu tal-familja jgħidulek biex ma tgħidlu xejn għax jekk isir jaf imur jaqbeż.  Issa xi minn daqqiet issib pazjenti li jkunu jridu jafu x’għandhom għax ikollhom ċerti affarijiet li jkunu jridu jlestuhom qabel ma  jgħaddu għad-dinja l-oħra.  Mill-banda l-oħra dejjem jibqa’ il-fatt ta’ kif se tagħtihom l-aħbar.  Pazjent li jkollu l-kanċer tgħidlu li hemm djanożi ta’ kanċer imma tgħidlu wkoll biex ma jaqtax qalbu għax nistgħu nagħmlu hekk u hekk.  Imma ma’ ċerti pazjenti nista’ niddiskuti mod mentri ma’ oħrajn ikollni niddiskuti mod ieħor. 
Issa mentalment dawn in-nisa li jkunu qed jistennew tarbija diġa’ jkunu fi stat daqxejn prekarju.  Tinsewx li għandek ukoll il-postpartum depression, jiġifieri x’effett se jkollu dan kollu fuq l-omm meta din, allaħares qatt ikollha postpartum depression, which is very common.  Fil-fatt din taċċettaha l-liġi wkoll għax għandek klawsola fil-liġi fejn tgħid li l-omm sal-ewwel sena wara t-twelid tat-tarbija she can act differently minn kif wieħed jissoponi li se taġixxi.  Allura naħseb li hemm bżonn ta’ sapport enormi għal dawn l-ommijiet għax dan mhux lakemm taqbad u tgħidilhom li se jkollhom tarbija b’diżabilità fiżika.  Its not just that għax trid tara kif se teħodha aħbar bħal dik u mbagħad trid tara wkoll jekk din hijiex fl-ewwel tqala tagħha għax dik tagħmel differenza.  Għalhekk ma tistax tgħid kif se taġixxi persuna.  Din l-aħbar tista’ żżid ir-riskju kemm għall-omm kif ukoll għat-tarbija li tkun se titwieled għax jekk l-omm ikollha daqxejn instabilità mentali tista’ tirrreaġixxi b’mod li ma jkunx sabiħ!  U f’dak il-każ m’hemmx biss ħajjitha fin-nofs imma hemm ukoll ħajjet it-tarbija.  Għaldaqstant hemmhekk wieħed irid joqgħod attent. 
Mill-banda l-oħra jien ma naqbilx mal-kelma “xokk” għax din se tkun xi ħaġa li m’intix lesta għaliha.  Il-kelma “trawma” naraha tajba għax żgur li se jkun hemm trawma.  U t-trawma se tkun mhux biss fuq l-omm imma anke fuq il-missier u fuq il-familja in ġenerali.  U għalhekk hemm bżonn ta’ studju fejn ikun hemm sapport għall-omm, għall-missier u għall-familja.  Jiena ngħid li s-sapport għandu jingħata anke lin-nanniet.  Jiena ngħid li raġel avżat nofsu armat.  Issa jiddependi dejjem mill-kondizzjoni tal-omm, mill-istat mentali tal-omm u anke mir-relazzjoni tagħha ma’ missier it-tarbija.  Fejn tidħol il-psikoloġija tal-bniedem, il-psikoloġija tal-familja u tal-mara tqila huwa suġġett vast ħafna.  Għalhekk irid isir studju fuq aspetti differenti u fuq aspetti varji.
THE CHAIRMAN:  L-Onor. Micallef.

ONOR. PETER MICALLEF:  Naqbel mal-Onor. Zammit għaliex ħafna mill-problemi tat-tfal li jitwieldu b’xi diżabilità jistgħu jiġu identifikati qabel it-twelid tat-tarbija.  Imbagħad għandek oħrajn li jsiru jafu bihom immedjatament kif titwieled it-tarbija.  Allura naħseb li hemm bżonn li jkun hemm xi tip ta’ sapport psikoloġiku immedjat fl-isptar biex meta tingħata l-aħbar, speċjalment wara li titwieled it-tarbija, ikun hemm nies speċjalizzati għal dawn il-każijiet.  Dan narawh ukoll f’postijiet oħra bħal kif il-pulizija mhumiex attrezzati sabiex jieħdu ħsieb it-tfal imma trid nies speċjalizzati għalihom.  U ħafna drabi n-nurses, il-midwives u anke t-tobba ma jkollhomx in-knowhow ta’ kif se jgħaddu l-messaġġ u jieħdu ħsieb dik l-omm wara li tingħata din l-aħbar.  Ovvjament l-aħbar trid tingħata xi darba jew oħra.  Jekk pereżempju, titwieled tarbija b’down syndrome, din se tkun xokk enormi għall-ġenituri.  U għalhekk għandu jkun hemm sapport psikoloġiku li jista’ jissejjaħ b’mod immedjat biex jieħu ħsieb lil dik il-koppja.  Naħseb li dan huwa importanti.   
THE CHAIRMAN:  Tajjeb.  Xtaqt infakkar xi ħaġa żgħira għax insejt insemmiha fil-bidu.  Irridu nirregolaw ruħna waqt id-diskussjoni għax ġibditli l-attenzjoni kemm is-Sinjura Anna Coleiro kif ukoll is-Sinjura Pauline Abela li hija l-iSkrivana tal-Kamra.  Dawn qalulna li biex inkunu ta’ għajnuna għat-typists li jkunu qegħdin jittajpjaw dak li nkunu qegħdin ngħidu, ikun tajjeb li nżommu dan ir-ritmu ta’ diskussjoni kif għandna llum.  Irridu nżommu dik l-ordni fejn jien ngħid l-isem ta’ min ikun se jitkellem u titkellmu għax xi kultant qed isibu diffikultà biex iżommu l-line of thought tagħna minħabba li nkunu qegħdin naqbżu fuq xulxin.   
ONOR. ANTHONY ZAMMIT:  Jiġri hekk meta d-diskussjoni tkun daqxejn aktar intensa. 
THE CHAIRMAN:  Iva, imma jkun tajjeb li nżommu dik l-ordni.  Xi kultant ninsa lil dawn il-ħaddiema u minn hawnhekk nixtieq nirringrazzjahom għax-xogħol li qegħdin jagħmlu.  Issa ħalli ngħaddi biex inpoġġi immedjatament xi emendi li naħseb nistgħu niddiskutu wara li smajna x’kellhom xi jgħidu ż-żewġ tobba membri ta’ dan il-kumitat.  U se nibda mill-bidu;  “Bżonn immedjat tal-familja jibda mat-twelid ta’ tarbija li għandha diżabilità.”.  Mela hawnhekk qed inbiddlu l-kelma “mit-twelid” u nagħmluha “mat-twelid”.   Imbagħad qed inkomplu ngħidu hekk; “L-Għaqda Nazzjonali tal-Ġenituri Persuni b’Diżabilità stqarret li sal-lum għad m’hawnx moniteraġġ u sistema fejn ġenituri....”. Kif inhi qiegħda bħalissa tkompli hekk; “...li għadhom kemm kellhom tarbija…” imma jien wara l-kelma “ġenituri” se ndaħħal dawn il-kliem; “...li se jkollhom jew li għadhom kemm kellhom tarbija...”.   
Ippermettuli.  Ħudu nota tas-suġġerimenti li tixtiequ tgħaddu fuq dan li qed ngħid jien.  Mela wara l-kliem “sistema fejn ġenituri” għandhom jidħlu dawn il-kliem “li se jkollhom jew li għadhom kemm kellhom tarbija b’diżabilità fiżika, jingħataw għajnuna immedjata kif isiru jafu bid-diżabilità.”.  “F’dan l-istadju hemm bżonn immedjat ta’ sapport sabiex it-trawma tal-aħbar li jgħaddu minnha l-ġenituri tiġi milqugħa mill-bidu nett hekk kif isiru jafu bid-diżabilità.”  U hawnhekk qed inneħħu l-kelma “xokk” biex inħallu biss il-kelma “trawma”.  
ONOR. ANTHONY ZAMMIT:  Kieku jien anke fl-ewwel sentenza kont indaħħalha din “...bżonn immedjat tal-familja jibda mat-twelid tat-tarbija li għandha diżabilità”.  F’ċerti każi dan is-sapport għandu jingħata anke waqt it-tqala għax li jiġri hu li l-omm tmur għand it-tabib tagħha u tistaqsih jekk huwiex kollox sew fit-tarbija tagħha.  U ċerti diżabilitajiet jirrikjedu li t-tqala tintemm xi ħmistax qabel.   
THE CHAIRMAN:  Point taken.  L-Onor. Frederick Azzopardi.

ONOR. FREDERICK AZZOPARDI:  Jien kont se nagħmel suġġeriment – u naqbel li nneħħu l-kelma “xokk” – fejn indaħħlu l-kliem “l-istess sapport hemm bżonn li jingħata wkoll lill-ġenituri li jkollhom ħjiel li t-tarbija li qed jistennew tista’ tkun tarbija b’diżabilità.”.  Dan għaliex il-ġenituri jista’ ikollhom biss ħjiel u li mbagħad jirriżulta li ma jkun hemm xejn.
THE CHAIRMAN:  Point taken u nilqgħu dik l-emenda wkoll.  

ONOR. PETER MICALLEF:  Jien kont se ngħid li nagħmlu “bżonn immedjat tal-familja jibda mal-għarfien li t-tarbija għandha diżabilità anke jekk din tkun qabel it-twelid.”.  Imbagħad tkompli kif inhi.

THE CHAIRMAN:  Tajjeb ukoll. 

ONOR. ANTHONY ZAMMIT:  L-importanti hu li anke waqt it-tqala u mhux biss wara li titwieled it-tarbija għax f’ċerti każi trid tgħidilhom minn qabel it-twelid.  
THE CHAIRMAN:  Tajjeb.  Ħalli nibda bl-ewwel sentenza u nieħu nota taż-żewġ proposti li tajtuni għax it-tnejn kienu importanti.  Mela din se tiġi taqra hekk;  
“Bżonn immedjat tal-familja jibda mat-twelid ta’ tarbija li għandha diżabilità u f’ċertu każi dan is-sapport ikun meħtieġ ukoll waqt it-tqala mal-għarfien li t-tarbija jista’ jkollha diżabilità.  L-Għaqda Nazzjonali tal-Ġenituri Persuni b’Diżabilità stqarret li sal-lum għad m’hawnx moniteraġġ u sistema fejn ġenituri li ser ikollhom jew li għadhom kemm kellhom tarbija b’diżabilità fiżika, jingħataw għajnuna immedjata kif isiru jafu bid-diżabilità.”.

Hemm xi problema?

ONOR. ANTHONY ZAMMIT:  Din diġa’ għamilniha.  
THE CHAIRMAN:  Nistgħu nneħħuha imma qiegħed nerġa’ nirrepeti ħalli nibqgħu nisħqu fuqha.  M’aħniex se nirrepetu aktar fuq din iċ-ċirkostanza f’dan ir-rapport.  Jiġifieri dan se nagħmluh f’paragrafu għalih waħdu u mbagħad hekk kif nispiċċaw din is-sentenza tibda l-ewwel proposta tagħna li se tkun qiegħda tgħid hekk;

“F’dan l-istadju hemm bżonn immedjat ta’ sapport sabiex it-trawma tal-aħbar li jgħaddu minnha l-ġenituri tiġi milqugħa mill-bidu nett hekk kif isiru jafu bid-diżabilità.”  
Din l-aħħar sentenza għandha tiġi bold għaliex hija l-ewwel proposta tagħna.  Imbagħad indaħħlu l-proposta tal-Onor. Frederick Azzopardi fit-tieni paragrafu, dejjem taħt it-3.1;  
“Ir-rwol tas-social workers u tas-support workers huwa kurċjali f’dan il-perjodu, minħabba li l-ġenituri jkollhom bżonn l-għajnuna kollha meħtieġa biex ikunu jistgħu jiffaċċjaw din ir-realtà u fejn ikun possibbli japplikaw għas-servizzi u l-benefiċċji li jkunu intitolati għalihom.”. 
ONOR. ANTHONY ZAMMIT:  Jien naħseb li mhux “possibbli” trid tiġi imma “fejn ikunu intitolati”.   

THE CHAIRMAN:  Tajjeb.  Nieħdu nota tagħha.  Issa ħalli mmur lura għall-proposta tal-Onor. Azzopardi.  (Interruzzjonijiet)
ONOR. FREDERICK AZZOPARDI:  Jien kont se ngħid hekk;  “L-istess sapport hemm bżonn jingħata wkoll lill-ġenituri li jkollhom ħjiel li t-tarbija li qed jistennew tista’ tkun tarbija b’diżabilità.”.    

ONOR. ANTHONY ZAMMIT:  Veru imma dak huwa sapport mingħand is-social workers. 

ONOR. FREDERICK AZZOPARDI:  Għalhekk tagħmilha wara nett.  
THE CHAIRMAN:  “Mal-bidu nett” spiċċajna l-ewwel paragrafu.  Issa ħalli nibdew it-tieni paragrafu li huwa l-irwol tas-social workers.  (Interruzzjonijiet) Minflok tibda bir-rwol tas-social workers, qabel il-kliem “social workers”, però it-tieni paragrafu se jerġa’ jibda bil-kliem li qed jipproponi l-Onor. Azzopardi....

ONOR. FREDERICK AZZOPARDI:  “L-istess sapport hemm bżonn li jingħata wkoll lill-ġenituri li jkollhom ħjiel li t-tarbija li qed jistennew tista’ tkun tarbija b’diżabilità.”.
THE CHAIRMAN:  “U għalhekk ir-rwol tas-social workers u tas-support workers huwa kruċjali f’dan il-perjodu minħabba li l-ġenituri jkollhom bżonn l-għajnuna kollha meħtieġa biex ikunu jistgħu jiffaċċjaw din ir-realtà u fejn ikun applikabbli, ikunu megħjuna japplikaw għas-servizzi u l-benefiċċji li jkunu intitolati għalihom.”.  Jiġifieri hemm żewġ għajnuniet.  Għandek l-għajnuna psikoloġika sabiex jiffaċċjaw ir-realtà u għandek l-għajnuna sabiex japplikaw għall-benefiċċji soċjali.  (Interruzzjonijiet) 
L-Onor. Peter Micallef.

ONOR. PETER MICALLEF:  Minflok nagħmlu “japplikaw għas-servizzi” nagħmlu “ikunu mgħarrfa bis-servizzi”.  F’każijiet bħal dawn il-ġenituri se jkunu tender ħafna u għalhekk mhux se taqbad u tagħtihom formola biex japplikaw.  U allura forsi nistgħu nagħmluha hekk; “...huwa kruċjali f’dan il-perjodu minħabba li l-ġenituri jkollhom bżonn l-għajnuna kollha meħtieġa biex ikunu jistgħu jiffaċċjaw din ir-realtà u fejn ikun applikabbli, ikunu mgħarrfa bis-servizzi, bl-għajnuna u bil-benefiċċji li jkollhom bżonn.”.  (Interruzzjonijiet)
THE CHAIRMAN:  Nixtieq infakkarkom ħalli ma ninsewx li meta kellna din il-laqgħa ma’ din l-NGO partikolari, dawn in-nies kienu qed jitkellmu f’isem dawk li riedu jieħdu l-full compensation min-naħa tal-gvern kull fejn kien hemm xi għajnuna soċjali.  U allura aħna konxji tat-trawma bħalissa aktar milli kienu dawn l-NGOs għax dawn l-iżjed li kellhom f’moħħhom kien li se jkunu megħjuna.  (Interruzzjonijiet)
ONOR. ANTHONY ZAMMIT:  F’daqqa waħda se tiġi ffaċċjat bil-problemi. Jekk forsi dawn ikunu nefqu l-flus fuq ċerti affarijiet, issa jridu jerġgħu jagħmlu x-xirja tagħhom għat-tarbija li għandha diżabilità fiżika.  U allura trid tgħidilhom għal xiex inhuma intitolati u tgħinhom f’kull qies.  
THE CHAIRMAN:  Nistgħu nieħdu wkoll il-proposta li qed jagħmel l-Onor. Micallef u niktbuha f’dak is-sens li għadu kif għamilha.  
ONOR. FREDERICK AZZOPARDI:  Iktar tagħmel sens li “jiġu mgħarrfa”.
THE CHAIRMAN:  Nistgħu nibdew mill-ewwel bit-titlu “Sapport mat-twelid” u minflok ngħidu “Sapport mal-għarfien tad-diżabilità u t-twelid tat-tarbija”.  Imbagħad għandna l-ewwel paragrafu li diġa’ qrajnih u daħħalna l-emendi li xtaqna ndaħħlu.  Għedna wkoll li l-aħħar sentenza se tiġi bold għaliex tirrappreżenta l-proposta tagħna.  Imbagħad it-tieni paragrafu - dejjem taħt it-3.1 - se jibda bil-kliem li ppropona l-Onor. Azzopardi;  “U għalhekk ir-rwol tas-social workers u tas-support workers huwa kruċjali f’dan il-perjodu, minħabba li l-ġenituri jkollhom bżonn l-għajnuna kollha meħtieġa biex ikunu jistgħu jiffaċċjaw din ir-realtà u jkunu mgħarrfa bis-servizzi, bl-għajnuna u bil-benefiċċji li jkunu intitolati għalihom.”.   
Fl-istess paragrafu nkomplu ngħidu hekk; “Pajjiżi barranin, għandhom support workers li juru kif il-ġenituri għandhom jieħdu ħsieb it-tarbija.  Hawn Malta għandna visits mill-midwife li tara li t-tarbija u l-omm huma b’saħħithom.  Fejn jidħlu trabi b’diżabilità, dan is-servizz irid ikun aktar speċjalizzat.”.  F’din l-aħħar sentenza minflok il-kelma “irid” nagħmlu l-kelma “għandu”.  Apparti minn hekk din l-aħħar sentenza għandha tiġi bold għax hija t-tieni rakkmandazzjoni tagħna.  

L-Onor. Azzopardi.

ONOR. FREDERICK AZZOPARDI:  Jien kont se nagħmel suġġeriment għas-sentenza li tibda “Hawn Malta” fejn minflok din għandha tiġi hekk;  “Għalkemm wieħed jirrikonoxxi l-fatt li f’Malta għandna l-home visits tal-midwife li tara li t-tarbija u l-omm huma b’saħħithom, imma fejn jidħlu t-trabi b’diżabilità...”.     
THE CHAIRMAN:  Mela se nieħdu l-proposta tal-Onor. Azzopardi.  Tista’ taqraha?

ONOR. FREDERICK AZZOPARDI:  Mela jien qed ngħid hekk; “Għalkemm wieħed jirrikonoxxi l-fatt li f’Malta għandna l-home visits tal-midwife li tara li t-tarbija u li l-omm ikunu b’saħħithom, fejn jidħlu t-trabi b’diżabilità dan is-servizz irid ikun aktar speċjalizzat.”.  
THE CHAIRMAN:  Kieku jien inneħħi l-kelma “irid” u ndaħħal il-kelma “għandu” biex ngħidu “għandu jkun aktar speċjalizzat” u b’hekk inkunu ftit aktar tassattivi.  U din is-sentenza tiġi bold għaliex hija t-tieni rakkmandazzjoni.  Ngħaddu għat-tieni paragrafu 3.2;

“3.2 Tinħtieġ aktar għajnuna lill-family carers

Il-family friendly measures għall-ġenituri ta’ persuna b’diżabilità għandhom jinkludu l-bżonnijiet ta’ dawn il-persuni.  Pereżempju, fl-Italja l-ġenituri tat-tfal b’diżabilità huma intitolati għal xi sigħat leave bi ħlas biex ikunu jistgħu jieħdu lit-tfal tagħhom għand it-tabib jew għat-terapiji.  B’hekk jitnaqqas l-istress għal dawn il-ġenituri.  L-awtoritajiet għandhom jassiguraw li dawn il-miżuri jkunu implimentati fil-kumpaniji privati wkoll.”.   

ONOR. ANTHONY ZAMMIT:  Jien kieku wara l-kliem “...ta’ persuna b’diżabilità” indaħħal dawn il-kliem “(family carers)” peress li dawn ma jissemmewx u allura jista’ jintilef is-sinifikat tagħha.  B’hekk we would be stressing what our definition of family carers was.    
THE CHAIRMAN:  Point taken.  Mela din nistgħu nagħmluha kif qed jissuġġerixxi l-Onor. Zammit.  (Interruzzjonijiet)   
THE CHAIRMAN:  Ħalli nkompli naqra;  “Pereżempju, fl-Italja l-ġenituri tat-tfal b’diżabilità huma intitolati għal xi sigħat leave bi ħlas biex ikunu jistgħu jieħdu lit-tfal tagħhom għand it-tabib jew għat-terapiji.”.  

ONOR. ANTHONY ZAMMIT:  Hemmhekk qed tispeċifika l-ġenituri biss.  Nistgħu minflok nagħmlu persuni.  (Interruzzjonijiet)  Peress li l-ewwel daħħalna l-kliem “family carers” wara l-ġenituri u allura qisna semmejnihom it-tnejn, hawnhekk nistgħu nneħħu l-kelma “ġenituri” u nagħmlu “ta’ dawn il-persuni”.  
THE CHAIRMAN:  “...bżonnijiet ta’ dawn il-persuni li huma l-ġenituri u family carers.”  (Interruzzjonijiet)  Tajjeb.  L-aqwa li ftiehmna.  
ONOR. FREDERICK AZZOPARDI:  Kont se nagħmel suġġeriment ieħor hawnhekk.  
ONOR. PETER MICALLEF:  Hawnhekk qed ngħidu “biex ninkludu l-bżonnijiet tal-ġenituri”.  Wara l-kelma “ġenituri” nistgħu nżiedu l-kliem “family carers” għax fejn jidħlu l-bżonnijiet tat-tfal... 

THE CHAIRMAN:  Naqblu.  Mela se ngħidu “....jinkludu l-bżonnijiet ta’ dawn il-ġenituri jew family carers, li dawn il-bżonnijiet huma relatati mal-kura li dawn il-ġenituri jew family carers jagħtu lill-persuna b’diżabilità.”.  Tajjeb hekk?
ONOR. PETER MICALLEF:  Nistgħu ngħidu “mal-kura tat-tfal li għandhom diżabilità?  (Interruzzjonijiet)   

ONOR. ANTHONY ZAMMIT:  Għax inkella se tiġi ripetizzjoni.  
THE CHAIRMAN:  Ħalli nerġa’ naqraha mill-bidu; “Il-family friendly measures għall-ġenituri ta’ persuna b’diżabilità għandhom jinkludu l-bżonnijiet ta’ dawn il-ġenituri jew family carers, li tali bżonnijiet għandhom ikunu konnessi mal-kura li l-ġenituri jew il-family carers qegħdin jagħtu lit-tfal b’diżabilità.”.  Il-ħsieb wara din l-emenda jekk qed nifhem sew lil Dr Micallef huwa sabiex meta aħna nitkellmu fuq il-bżonnijiet - anke jekk xi ħadd jieħu dan id-dokument f’idejh u ma jkunx jaf x’inhi d-diskussjoni – naraw li dawn mhux inwessgħuhom għall-bżonnijiet kollha tal-ġenituri imma li jkunu bżonnijiet relatati mal-kura li qiegħda tingħata lill-persuna b’diżabilità.   Jiġifieri jekk hemm bżonn ta’ lift għax hekk teħtieġ il-kura, mela dak huwa parti mill-bżonn tiegħu.  Imma jekk il-bżonn huwa li nagħmel xi ħaġa fid-dar li mhijiex relatata mal-kura tal-persuna b’diżabilità, allura dak il-bżonn m’għandux jiġi applikabbli għall-benefiċċji soċjali. Qegħdin nifthiemu?

Imbagħad qed inkomplu ngħidu hekk; “Pereżempju, fl-Italja l-ġenituri tat-tfal b’diżabilità huma intitolati għal xi sigħat leave bi ħlas biex ikunu jistgħu jieħdu lit-tfal tagħhom għand it-tabib jew għat-terapiji.  B’hekk jitnaqqas l-istress għal dawn il-ġenituri.”.  Issa jien kont se nżid li “Qed ikun rakkomandat li l-awtoritajiet għandhom jassiguraw li f’pajjiżna jkollna miżuri ta’ għajnuna li jkunu implimentati kemm minn kumpaniji privati kif ukoll mill-gvern fil-każ ta’ ħaddiema fis-servizz pubbliku li jkunu maħsuba sabiex jgħinu lil dawn il-ġenituri u family carers fil-kura li jagħtu lit-tfal b’diżabilità....”.

ONOR. ANTHONY ZAMMIT:  Is-sentenza se tiġi twila wisq u se jkollok tagħmel interpretazzjoni tagħha. 

THE CHAIRMAN:  Mela ħalli nqassruha “Qed ikun irrakkomandat li l-awtoritajiet għandhom jassiguraw li f’pajjiżna jkun hawn miżuri ta’ għajnuna għall-ġenituri u family carers fil-kura li jagħtu lit-tfal b’diżabilità...”.  Jew inkella nkunu konċiżi mill-ewwel u ngħidu “special leave”.  Jien qed nagħmilha hekk biex jekk ikun hemm ċans ta’ xi ħaġa aktar, wieħed ikun jista’ jaħseb dwarha wkoll.  (Interruzzjonijiet) 

ONOR. ANTHONY ZAMMIT:  Aħna konna tajna definizzjoni ta’ family carers.  (Interruzzjonijiet)  Ir-responsabilità primarja hija tal-ġenituri imma mbagħad aħna ppruvajna ndaħħlu l-kunċett ta’ family carer jew ta’ persuni li fil-fatt qed jagħtu kas dik it-tarbija jew dik il-persuna li għandha diżabilità fiżika għax dawn in-nies jistgħu ma jkunux il-ġenituri stess.  (Interruzzjonijiet)   

ONOR. PETER MICALLEF:  Nistgħu nagħmluha hekk; “Pajjiżna għandu jkun assigurat biex ġenituri jew family carers ikunu ntitolati għal ammont ta’ special leave bi ħlas biex dawk konċernati jkunu jistgħu jieħdu tfal b’diżabilità għand it-tabib, fl-isptar jew għat-terapija.  Dan għandu jkun l-istess kemm fis-settur governattiv kif ukoll f’kumpaniji privati.”. 

ONOR. ANTHONY ZAMMIT:  Tajjeb għax il-kunċett hemm qiegħed.  

THE CHAIRMAN:  Mela l-Onor. Micallef se jaqra l-proposta li għandha tidħol minflok il-kliem “l-awtoritajiet għandhom jassiguraw”.  U dak li se jaqra l-Onor. Micallef għandu jiġi bold għax se tkun il-proposta finali ta’ dan il-kapitlu.

ONOR. FREDERICK AZZOPARDI:  Jiġifieri l-kelma “fl-Italja” se naqtgħuha barra?
THE CHAIRMAN:  Le. Għax il-proposta li ressaq l-Onor. Micallef se tidħol wara.  
ONOR. PETER MICALLEF:  Mela jien qed ngħid hekk;  “Pajjiżna għandu jkun assigurat biex ġenituri/family carers ikunu ntitolati għal ammont ta’ special leave bi ħlas biex dawk konċernati jkunu jistgħu jieħdu tfal b’diżabilità għal viżti fl-isptar jew għat-terapija.  Dan għandu jkun l-istess kemm fis-settur governattiv kif ukoll f’kumpaniji privati.”.   (Interruzzjonijiet) 

ONOR. FREDERICK AZZOPARDI:  Nista’ nagħmel suġġeriment għal fejn qed nirriferu għall-Italja?  Mela wara l-ewwel sentenza li tispiċċa “jinkludi l-bżonnijiet ta’ dawn il-ġenituri u family carers...” ngħidu hekk “Dan il-kunċett huwa rikonoxxut f’pajjiżi oħra” u b’hekk ma nkunux qisna qed nirriferu għall-Italja biss.  
THE CHAIRMAN:  Din hija proposta tajba wkoll.  Mela ndaħħlu dak li qed jipproponi l-Onor. Azzopardi wara l-ewwel sentenza li tispiċċa “...ta’ dawn il-ġenituri jew family carers”.  
ONOR. FREDERICK AZZOPARDI:  “Dan il-kunċett huwa rikonoxxut f’pajjiżi oħra.”  Dik sentenza għaliha.  Imbagħad “Jekk wieħed jieħu l-eżempju ta’ dak li jsir fl-Italja nsibu li f’dan il-pajjiż...” u mbagħad inkomplu “....ġenituri ta’ tfal b’diżabilità....”.
THE CHAIRMAN:  Prosit.  Ngħaddu issa għall-paragrafu 3.3. 
“3.3  Aktar dinjità lill-persuna.    

Qed jiġi rakkmandat ukoll li l-mudell soċjali jingħata l-importanza li jixraqlu, dan ifisser li d-dinjità tal-persuna tiġi l-ewwel u mbagħad tiġi d-diżabilità.  Dan għaliex kif ġie rrapportat lil dan il-kumitat, hija ħaġa komuni li xi tobba għadhom jaraw id-diżabilità l-ewwel u l-aspett soċjali jingħata importanza sekondarja.  Minħabba din is-sitwazzjoni qed jiġi rakkmandat ukoll li fil-korsijiet tal-mediċina d-disability issues ikunu parti integrali.  Dan għandu japplika wkoll għall-korsijiet ta’ professjonisti li jistgħu jkunu involuti direttament jew indirettament ma’ persuna b’diżabilità jew il-familjari tagħhom, bħal pereżempju, nutara, qassisin, periti, eċċ.”.  
Naħseb li hawnhekk ta’ min wieħed jiċċara l-ewwel sentenza fejn qed jingħad “il-mudell soċjali”.  Irridu nkunu ftit iktar ċari fuqha. 

ONOR. PETER MICALLEF:  Xi jrid jgħid biha meta qed jgħid li xi tobba għadhom jaraw id-diżabilità l-ewwel u l-aspett soċjali wara?  Jien naħseb li jrid ifisser hu li l-ewwel irridu naraw il-persuna as a whole u mhux qisu d-diżabilità biss. 
ONOR. ANTHONY ZAMMIT:  Eżatt.  Għandha diżabilità jew le, il-persuna se tibqa’ persuna. 

THE CHAIRMAN:  Ejjew nitilqu mill-ewwel sentenza;  “hija ħaġa komuni li xi tobba għadhom jaraw id-diżabilità l-ewwel u l-aspett soċjali jingħata importanza sekondarja.  Minħabba din is-sitwazzjoni qed jiġi rakkmandat ukoll li fil-korsijiet tal-mediċina d-disability issues ikunu parti integrali.  Dan għandu japplika wkoll għall-korsijiet ta’ professjonisti li jistgħu jkunu nvoluti direttament...”.  Hawnhekk wieħed jinnota li lilna kienet qed tinġibdilna l-attenzjoni li qed ikollna professjonisti - skont dawn il-ġenituri - li fil-kors tal-ħidma tagħhom jafu u konxji li se jiltaqgħu ma’ persuni b’diżabilità imma mhumiex qegħdin jiġu mħejjija kif jaffrontaw lil dawn il-persuni.  Mela qed jiġu mgħallma kif ifejqu u kif iħarsu lejn il-mard imma mbagħad mhumiex konxji tal-aspett soċjali tad-diżabilità li persuna jista’ ikollha.  Jien naħseb li hawnhekk għandna argument tajjeb imma ovvjament intom il-professjonisti tistgħu tagħtuna stampa aħjar milli qed jagħtuna dawn il-ġenituri. 

L-Onor. Micallef.

ONOR. PETER MICALLEF:  Jien ġieli smajt lill-persuni b’diżabilità jikkummentaw fuq dawn l-affarijiet.  Issa hawnhekk qegħdin nitkellmu fuq diżabilità fiżika u mhux mentali.  Pereżempju, ikollok ġuvni li mar għand it-tabib mal-ġenituri tiegħu.  Li jiġri hu li ħafna drabi t-tabib jindirizza lill-ġenituri u qisu jeskludi lill-persuna b’diżabilità, qisu qed jistmah ta’ second class patient.  Inti trid tindirizza lil dik il-persuna għax fuq kollox hi għandha l-problema u għandu jkollha r-rispett li jixraqilha.  Għaldaqstant jien kont qed nissuġġerixxi li dan il-paragrafu jibda hekk “Qed jiġi rakkomandat li l-persuna tingħata r-rispett li jixraqilha minkejja d-diżabilità li jkollha.”.  B’hekk ma toqgħodx issemmi l-mudell soċjali u affarijiet hekk għax lanqas tinftiehem.  Imbagħad tkompli tgħid hekk; “Dan ifisser li d-dinjità tal-persuna tiġi l-ewwel u mbagħad tiġi d-diżabilità.  Dan għaliex kif ġie rrapportat lil dan il-kumitat, hija ħaġa komuni li xi tobba għadhom jaraw id-diżabilità l-ewwel qabel ma tingħata....”.  (Interruzzjonijiet)  Forsi l-Onor. Zammit għandu xi suġġeriment fuq din?  (Interruzzjonijiet)  “Xi tobba għadhom ma jagħtux l-importanza sħiħa lill-persuna b’diżabilità imma jiffokaw aktar fuq il-kondizzjoni fiżika.”.  Għax fuq kollox mhux ma nagħtux kas tal-persuna imma aktar nagħtu kas tad-diżabilità milli tal-persuna sħiħa.  U allura din tista’ tiġi hekk; “Xi tobba għadhom ma jagħtux importanza biżżejjed lill-persuna sħiħa iżda jiffokaw iktar fuq id-diżabilità li jkollha l-persuna.”.  (Interruzzjonijiet) 

THE CHAIRMAN:  Mela wara dak li qal l-Onor. Micallef inkomplu hekk;  “Minħabba din is-sitwazzjoni qed jiġi rakkomandat ukoll li fil-korsijiet tal-mediċina d-disability issues ikunu parti integrali mill-preparazzjoni...”. 

ONOR. ANTHONY ZAMMIT:  Ħalli ngħid xi ħaġa importanti;  tabib għandu jkollu dak l-aspett soċjali lejn il-pazjenti.  U hawnhekk qed nitkellem fuq kull pazjent, jiġifieri mhux biss dawk li għandhom xi diżabilità fiżika għax that’s what makes a doctor a good doctor as well.  Jiġifieri inti mhux qed tara l-marda biss imma qed tara l-persuna sħiħa u dik hija importanti għal tabib. 
THE CHAIRMAN:  Jien qed nissopponi li dawn il-ġenituri jħossu l-ħtieġa li persuna professjonista - li mhux bilfors tkun tabib imma tista’ tkun nutar, qassis, perit, dentist, eċċ., - għandha tiġi mgħallma kif tittratta persuna b’diżabilità fiżika, mhux biss għall-element uman tiegħu għax kif qed tgħid tajjeb inti Onor. Zammit, trid tittrata l-persuna b’mod uman imma anke għad-diżabilità li jista’ ikollu, li din tagħmilha iżjed diffiċli biex xi ħadd jirrelata ma’ dik il-persuna.  Allura jrid jiġi mgħallem kif jirrelata wkoll ma’ dik il-persuna.  Il-basic hu li aħna rridu niġu ppreparati - anke aħna l-politiċi - kif nittrattaw mal-persuna b’mod sħiħ.  Imma issa hemm xi ħaġa akbar għax għandek persuna b’diżabilità u li jien irrid nara kif se nittrattah b’aktar attenzjoni minn dak li huwa bażiku.  Dawn il-ġenituri kienu qed jgħidulna li jista’ jmur persuna b’diżabilità għand qassis jew nutar u dan ma jkunx jaf kif se jittrattah.  Għandna niġu mgħallma kif nittrattaw persuna b’diżabilità fiżika biex inkunu aktar konxji tal-ħteġijiet tagħha li huma iktar vulnerabbli u wiesgħa minn ta’ persuna normali. 
ONOR. ANTHONY ZAMMIT:  Fil-fatt jien dejjem ngħid li meta pazjent jiġi għandek, ma jiġix biss bil-marda li jkollu imma jġib miegħu l-problemi li għandu fil-familja.  F’dan il-każ iġib miegħu wkoll il-problemi fiżiċi li jkollu.   (Interruzzjonijiet) 

THE CHAIRMAN:  Dak li qed tgħid inti huwa tajjeb imma issa diġa’ għandek problema biex tiffaċċja lili...  Imma li kieku jien għandi diżabilità fiżika u ġejt hawnhekk fil-wheelchair?  Mela inti trid tiġi mgħallem kif se ġġib ruħek miegħi u kif tista’ timmaniġġja l-ħteġijiet tiegħi.  Dawn il-ġenituri qed jgħidulna tajjeb għax oltre dak li diġa’ għandu jiġi mgħallem - jien ma niddejjaqx indaħħal dak li qed tgħid inti - lill-professjonista biex jittratta l-bniedem sħiħ, xi ħaġa li kienet qaltilna s-Sinjura Angela Abela fuq il-kuxjenza soċjali, li nsemmiha l-ħin kollu u naħseb li jekk tkellimt tliet darbiet fil-parlament, semmejtha t-tliet darbiet, hemm ħtieġa ta’ għarfien tekniku ta’ kif se tittratta persuna b’diżabilità.  Din il-persuna b’diżabilità tista’ tkun sejra tixtri karozza.  Kif se nittrattawha din il-persuna b’diżabilità? 

IS-SINJURA ANNA COLEIRO (Segretarja tal-Kumitat):  Hawnhekk għandi t-transcript ta’ dak li kienet qalet is-Sinjura Angela Abela fejn din qalet hekk; 

“Il-livell soċjali u mhux mediku li jfisser li l-persuna tiġi l-ewwel u mbagħad tiġi d-diżabilità.  Min-naħa tal-aspett mediku hija xi ħaġa komuni li xi ftit tobba għadhom jaraw id-diżabilità l-ewwel u jekk din tistax tissewwa jew le.  Imbagħad jekk jifdal il-ħin jaraw il-persuna u l-familja tagħha.  Ħalli nagħti eżempju tal-good practice.  Darba mort għand orthopedic surgeon fejn kif dħalt għandu l-ewwel darba tfajt lit-tifel wiċċu mal-ħajt għax il-kamra kienet żgħira u ma kellix aptit noqgħod inċaqlaq is-siġġijiet biex inkun nista’ indawwar lit-tifel.  Jien poġġejt bilqiegħda quddiem il-professur u kont se nibda nitkellem miegħu.  Imma dan qabel ma ħallini ngħid kelma qam, ressaq is-siġġijiet u dawwar lit-tifel biex iġibu quddiemu u jkun jista’ jħares lejna meta qed nitkellmu!  M’hemmx għalfejn ngħid li dak il-ħin jien bqajt imbellħa u dan il-professur seta’ kien l-agħar li hawn, imma min għandi tul ħajti kollha se jkollu dejjem ir-rispett tiegħi.  Is-sabiħa hi li għallem lili!  

Eżempju ieħor huwa tat-tabib tiegħi ġewwa l-isptar meta mort ħalli jara lit-tifel tiegħi.  Dan it-tabib għamel appuntament mal-istaff tal-iskola u mar josserva lit-tifel tiegħi fl-ambjent tiegħu matul il-jum tal-iskola.  Hawn irrid ngħid li dan it-tabib ħa stampa ċara ta’ min hu t-tifel tiegħi u ma qgħadx biss fuq dak li għedtlu jien jew xi jgħidu t-teoriji tat-tobba.”.   

ONOR. ANTHONY ZAMMIT:  Fil-fatt ġew trattati bħala persuni.  Jekk inti taqra x’hawn hawnehkk jista’ ikun hemm ċerti persuni li jeħduha kontra t-tobba.  Mentri jekk taqra x’qalet din l-omm tinduna li hi qiegħda tfaħħar lit-tobba.  So this can lead to a different idea and attitude.  Fejn l-omm hawnhekk qiegħda tfaħħar lit-tobba għal dak li għamlu mat-tifel tagħha u qed tgħid li lilha għallmuha imma jekk taqra dan li għandna hawnhekk se jkollok misconception ħażina fuq it-tobba u dak li jkun se jasal għal soluzzjoni ħażina.  Mentri l-omm riedet taċċerta ruħha li tfaħħar lil dak it-tabib li fil-fatt għallimha u terġa’ it-tabib l-ieħor mar l-iskola biex jara lit-tifel mingħajr ma qalilha ħalli jkun jista’ jara eżattament x’inhi s-sitwazzjoni.  U hemmhekk tara d-differenza.

THE CHAIRMAN:  Jien se nħalli f’idejn is-segretarja sabiex temenda paragrafu 3.3 accordingly.  Jien kieku nissuġġerixxi li ddaħħal dik it-transcript li għadek kemm qrajt ukoll għax qegħdin nispjegaw sewwa anke lill-professjonisti x’wieħed jista’ jagħmel.  Allura r-rakkomandazzjoni trid tkun dik li qed tagħmel l-omm lejn l-attitudni tal-professjonista, u ċioè li għandha tkun attitudni pożittiva lejn id-dinjità tal-persuna b’diżabilità fiżika.  It-titolu għandu jaqra hekk; “Aktar attitudni pożittiva lejn id-dinjità tal-persuna b’diżabilità fiżika”.  Imbagħad daħħal dak it-transcript minflok dak li għandna miktub hawnhekk u r-rakkomandazzjoni ħalliha tkun rakkomandazzjoni favur attitudni aktar pożittiva bħalma kienet ta’ dawk il-professjonisti.  Din mhijiex xi ħaġa ta’ benefiċċju soċjali li jrid jagħmel il-gvern imma hija xi ħaġa dwar kif se nippromwovu attitudni aktar umana lejn il-persuna b’diżabilità.  U dak l-eżempju li ġabet dik l-omm jgħin ħafna biex fit-taħriġ tal-professjonisti, wieħed ikun ippreparat kif jagħti aktar attitudni pożittiva.  

ONOR. PETER MICALLEF:  Fil-fatt jien naqbel u kont se nissuġġerixxi li l-kliem “disability issues” jinqatgħu u jidħlu l-kliem “aspett soċjali”.  U allura tiġi tinqara hekk “minħabba din is-sitwazzjoni qed jiġi rakkomandat ukoll li fil-korsijiet tal-mediċina l-aspett soċjali kif jirrelata ma’ persuna vulnerabbli jkun parti integrali fil-kurrikulu.”.  U mbagħad issemmi dak l-eżempju ta’ dak l-ispeċjalista.

ONOR. ANTHONY ZAMMIT:  Il-ħsieb tiegħi hu li hawnhekk m’għandniex indaħħlu biss il-professjoni medika imma rridu ndaħħlu l-professjonijiet l-oħra wkoll.  Għalkemm mill-banda l-oħra ma nistax nara kif nutar jidħol f’din il-biċċa!  (Interruzzjonijiet)  Meta jmur xi ħadd għand nutar biex jagħmel kuntratt, dan irid jisma’ liż-żewġ partijiet, irrispettivament jekk għandhomx diżabilità jew le.  U naħseb li huwa nuqqas kbir li jien indawwar lil xi ħadd li għandu diżabilità b’wiċċu lejn il-ħajt għax għalija persuna b’diżabilità hija persuna kważi normali daqs ħaddieħor. 

THE CHAIRMAN:  Onor. Zammit qiegħed tagħmel osservazzjoni tajba imma rridu niftakru li aħna qegħdin nitkellmu f’isem il-ġenituri li jiltaqgħu ma’ kull ċirkostanza possibbli.  Aħna qed naħsbu biss fl-ideal imma hemm barra hemm nies li forsi inkonxjament teħtieġ li tinġibdilhom l-attenzjoni.   

ONOR. PETER MICALLEF:  Allura nistgħu ngħidu li tirrikkmanda li fil-korsijiet f’livell terzjarju l-aspett soċjali għandu jiġi mgħallem ħalli dak li jkun ikun jaf kif jirrelata ma’ persuni vulnerabbli.  Jiġifieri mhux tiġi għal min qiegħed fil-mediċina biss imma jista’ ikun għalliem li jkollu student b’diżabilità fil-klassi li ma jagħtix kasu.  U allura rridu nsemmu l-livell terzjarju.

ONOR. ANTHONY ZAMMIT:  Persuna b’diżabilità fiżika hija bħal persuna normali in most of the cases.  Issa dawn iż-żmenijiet issib li l-ġenituri jagħmlu trusts fil-bank sabiex jaċċertaw ruħhom li t-tfal tagħhom li għandhom diżabilità they are well covered meta huma ma jibqgħux iktar ħajjin.  Jiġifieri anke n-nies li jaħdmu fil-banek għax immaġina li tiġi omm jew missier li trid tagħmel trust fuq it-tifel u l-impjegat tal-bank ma jispjegax lil dan it-tifel x’inhi s-sitwazzjoni jew x’qed jagħmlu għalih ommu u missieru.  U dan għaliex jieħdu for granted li dan għandu diżabilità mentri dan mentalment ikun kapaċi daqs il-bankier innifsu!
THE CHAIRMAN:  Ma nafx jekk inkunux qegħdin noffendu lil xi ħadd imma nistgħu ndaħħlu l-kliem “sabiex dawn in-nies ma jittieħdux for granted”?  Għax l-agħar li jista’ jsir hu li dawn il-persuni b’diżabilità jitteħdu for granted. 

ONOR. ANTHONY ZAMMIT:  In 99% of the cases meta jkun hemm diżabilità fiżika biss dawn in-nies, mentalment ikunu normali daqsi u daqshekk.   

THE CHAIRMAN:  Imma qegħdin ngħidu sewwa li skont l-eżempju li tat dik l-omm, fejn it-tabib għamel tajjeb f’dawk iċ-ċirkostanzi għax qalilha li t-tifel tagħha m’għandux jittieħed for granted.  Jiġifieri dak huwa żball li xi ħadd jista’ jagħmel u ċioè li jieħu persuna b’diżabilità for granted.  Sar il-ħin u għalhekk nistgħu nieqfu hawnhekk.  Ninkarigaw lis-Segretarja tal-Kumitat sabiex temenda dan il-kapitlu.  Min-naħa tagħna nistgħu naġġornaw għal bħal-lum ġimgħa, fejn inkunu nistgħu nibdew Kapitlu 3.  Grazzi.
Fit-8:30 p.m. id-diskussjoni fuq ir-rapport ġiet interrotta u l-Kumitat aġġorna għal data li kellha titħabbar iktar tard.

